
   ئا: یه‌حیا به‌رزنجی‌

پارێزگاری‌ سلێمانی‌ به‌هرۆز قه‌شانی، 
به‌ده‌گمه‌ن قسه‌ بۆ میدیاکان ده‌کات، 
ئه‌و له‌م چاوپێكه‌وتنه‌ی‌ ئاوێنه‌دا باس 

له‌كێشه‌و گیرو گرفته‌كانی‌‌و پلانی‌ 
كاركردنی‌ ده‌کاو ده‌ڵێت "ئێمه‌ كه 

‌هاتین بودجه‌ی‌ ساڵی‌ 2010 ش 
خه‌رج كرابوو".

ئاوێنه‌: بۆچی‌ تاكو ئێس���تا سلێمانی‌ 
پارێزگارێك���ی‌ میللل���ی‌‌و خاكی‌ به‌خۆوه‌ 

نه‌دیوه‌؟
به‌هرۆز: پێویس���ته‌ پارێ���زگار وێڕای‌ 
ئیش���وكاره‌ ئیدارییه‌كان كه‌ س���ه‌رۆكی‌ 
بێ���ت  نزی���ك  ئیداریی���ه‌،  وه‌ح���ده‌ی‌ 
له‌هاوڵاتیان‌و كێشه‌كانیانه‌وه‌، به‌ نموونه‌ 
گه‌ڕان له‌ناو چین‌و توێژه‌كان‌و سه‌ردانی‌ 
كێش���ه‌كانیان  زانینی‌  فه‌رمانگ���ه‌كان‌و 
له‌و شوێنانه‌، به‌ س���ودی‌ گشتی‌ ته‌واو 
ده‌بێت، ئیش���وكاری‌ ئێمه‌ زۆره‌ هه‌موو 
ش���ه‌وێك تاوه‌كو 11 شه‌و كار ده‌كه‌ین‌و 
كاته‌كانیش  ناكرێ‌ هه‌موو  پێیڕاناگه‌ین، 
بچیته‌ ناو خه‌ڵكه‌وه‌، كاره‌ ئیدارییه‌كانیش 
كاتی‌ خۆی‌ ده‌وێت، به‌ڵام ده‌بێت نزیك 
بی���ت له‌خه‌ڵكه‌كه‌ت���ه‌وه‌، ئێمه‌ ئێس���تا 

وه‌هامان كردووه‌. 
ئاوێنه‌: ت���ۆ وه‌ها ده‌ڵێیت به‌ڵام ئێمه‌ 
له‌ته‌له‌فزیۆندا،  ته‌نها  دیوه‌  پارێزگارمان 
دوور ب���ووه‌ له‌خه‌ڵكه‌وه‌‌و ل���ووت به‌رز 

بووه‌؟
به‌هرۆز: هه‌موو كه‌سێك پلانێكی‌ هه‌یه‌، 
س���ه‌ره‌تا پێویس���ته‌ ناوماڵه‌كه‌ی‌ خۆت 
رێكبخه‌یت، ئه‌وسا ده‌بێت بچیت به‌ره‌و 
شوێنیتر، ئێستا ده‌ستمان به‌ده‌ره‌وه‌ش 
كردووه‌، بێبه‌رنامه‌ سه‌ردانی‌ فه‌رمانگه‌كان 
ده‌كه‌ی���ن، ته‌نان���ه‌ت خه‌فاره‌ته‌كانیش، 
هه‌روه‌ه���ا هاوئاهه‌نگییه‌ك���ی‌ باش���مان 
فه‌رمانگه‌كاندا  له‌گه‌ڵ‌ هه‌موو س���ه‌رۆك 
هه‌یه‌. رۆژێكیش���مان داناوه‌ بۆ بینینی‌ 
هاوڵاتییانی‌ شاره‌كه‌‌و گیروگرفته‌كانیان، 
هه‌ر ئه‌و رۆژه‌ش چی‌ به‌ ته‌له‌فون بۆمان 

بكرێت چاره‌سه‌ری‌ ده‌كه‌ین.
ئاوێن���ه‌: ش���ه‌وی‌ راب���ردوو چه‌ن���د 
به‌س���ه‌ر  به‌ش���ه‌و  فه‌رمانگه‌یه‌ك���ت 
كردووه‌ته‌وه‌، چه‌ندی‌ به‌ر ده‌ستخۆش���ی‌ 
كه‌وتن‌و چه‌ندیش���ی‌ به‌ر ئیجرائات كردن 

كه‌وت؟
به‌ه���رۆز: س���ه‌ردانی‌ به‌كره‌جۆم���ان 
ك���رد، له‌باره‌ی ئاگ���ر كوژێنه‌وه‌، داوای‌ 
ك���ردووه‌  لێكۆڵین���ه‌وه‌م  مه‌جلیس���ی‌ 
ك���ه‌ له‌س���ه‌ریان بگی���رێ‌، چونكه‌ دوو 
هه‌ردوكیی���ان  هه‌ی���ه‌،  حه‌ریقیی���ان 
په‌كیكه‌وتووه‌، ئه‌گه‌ر ئاگرێك له‌به‌كره‌جۆ 
له‌و شه‌وه‌دا بكه‌وتایه‌وه‌ كێ‌ به‌فریادیان 
ده‌ك���ه‌وت؟ هه‌رچه‌ن���ده‌ كارمه‌نده‌كانی‌ 
هه‌م���ووی‌ ئاماده‌ب���وون، نه‌خۆش���خانه‌ 
زۆر پاكوخاوێن ب���وو، به‌ڵام هاوڵاتییان 
گله‌یی‌ ئه‌وه‌یان ده‌ك���رد كه‌ له‌به‌كره‌جۆ 
هه‌فته‌ی‌ دوو رۆژ س���ۆنه‌ر ده‌كرێت، له‌و 
كاته‌ په‌یوه‌ندیم به‌ به‌ڕێوه‌به‌ری‌ گش���تی‌ 
ته‌ندروستی‌ كرد كه‌ بۆچی‌ وایه‌، ئه‌ویش 
بڕیاریدا به‌ پێی‌ تواناكانیان چاره‌سه‌ری‌ 
ئه‌و گرفته‌ ب���كات، هه‌روه‌ها هاوڵاتییان 
گله‌یی‌ ئه‌وه‌یان ده‌كرد كه‌ تاكو ئێس���تا 
پزیش���كی‌ ئافره‌تانه‌ له‌نه‌خۆش���خانه‌كه‌ 
نییه‌، له‌كاتێكدا به‌كره‌جۆ وه‌كو شارێكه‌ 
له‌ڕۆژ‌و ش���ه‌ودا پزیش���كی‌  پێویس���ته‌ 
وی�ل�اده‌ هه‌بێ���ت‌و س���ۆنه‌ریش هه‌موو 
رۆژێك بكرێت. ده‌سخۆش���ی‌ ئه‌وه‌شمان 
لێكردن ك���ه‌ فه‌رمانب���ه‌ره‌كان هه‌مووی‌ 
له‌وێ‌ ب���وون‌و نه‌خۆش���خانه‌كه‌ش پاكو 
خاوێنبوو. ئه‌م  س���ه‌ردانه‌ مه‌یدانییانه‌ 
هاوڵاتییان  گرفت���ی‌  له‌نزیكه‌وه‌  گرنگه‌، 
ده‌زانی‌، له‌لایه‌كیتریش���ه‌وه‌ فه‌رمانبه‌ران 
ده‌بینی‌ له‌كات���ی‌ كاره‌كه‌یان، به‌نموونه‌ 
ئێم���ه‌ ته‌عمیمێكمان ده‌ركردووه‌، له‌هیچ 
فه‌رمانگه‌یه‌ك نابێت ئه‌وه‌ بمێنێ‌ كه‌ كات 
بۆ نانخواردن دیاری‌ بكرێت،  به‌نموونه‌ 
له‌هاوڵاتییان ده‌خۆیت،  تۆ س���ه‌عاتێك 
ئایا دوای‌ ده‌وامه‌كه‌ت ئه‌وه‌ی‌ بۆ ته‌عویز 
ناكه‌ن،  ئه‌وه‌  به‌دڵنیاییه‌وه‌  ده‌كه‌یته‌وه‌! 
له‌به‌ر ئه‌وه‌ نابێ���ت مافی‌ هاوڵاتییانیش 
بخورێت‌و ئه‌وه‌ش كارێكی‌ یاسایی‌ نییه‌.

بویته‌ته‌  به‌ڕێزت  له‌وكاته‌وه‌ی‌  ئاوێنه‌: 
پارێ���زگار پ���رۆژه‌كان وه‌كو پێویس���ت 
ناڕوات به‌ڕێ���وه‌‌و ئه‌وترێ���ت پرۆژه‌كان 

وه‌ستاون، له‌و باره‌یه‌وه‌ چی‌ ده‌ڵێیت؟
به‌هرۆز: ئ���ه‌و پرۆژانه‌ی‌ كه‌ به‌رده‌وام 
بووه‌‌و ته‌واو نه‌كراوه‌ ه���ه‌ر به‌رده‌وامه‌، 
له‌قۆناغ���ی‌  ك���ه‌  ئه‌وان���ه‌ی‌  ب���ه‌ڵام 
جارێكیتر  وه‌س���تانمان‌و  ته‌نده‌ریندایه‌، 
پیاچونه‌وه‌م���ان ك���رد ب���ه‌ ش���ێوازی‌ 
ته‌نده‌رین���ه‌كان‌و ش���ێوازی‌ بانگه‌واز به‌ 
فه‌رمانگه‌كان،  له‌گ���ه‌ڵ‌  هه‌مئاهه‌نگ���ی‌ 
ته‌نده‌رین  پارێزگای���ه‌  ل���ه‌م  به‌نمون���ه‌ 
به‌ش���ێوه‌یه‌ك كراوه‌‌و له‌فه‌رمانگه‌یه‌كیتر 

به‌ شێوه‌یه‌كی‌ جیاوازتر.
ئاوێنه‌: ه���ۆكاری‌ ئه‌و جیاوازییه‌ چی‌ 

بووه‌؟
به‌ه���رۆز: له‌ب���ه‌ر ئ���ه‌وه‌ی‌ پێش���تر 
پارێزگا‌و  له‌نێ���وان  باش  ته‌نس���یقێكی‌ 
هه‌موو فه‌رمانگه‌كانی‌ تردا نه‌بووه‌. ئێره‌ 
به‌رپرسی‌ هه‌موو فه‌رمانگه‌كانه‌، پێویسته‌ 
یاساكانیش���ی‌ بۆ كاركردن یه‌ك یاس���ا 
بێت، ئێمه‌ هه‌موو كاره‌كانمان خسته‌وه‌ 
سه‌ر سكه‌، ئه‌وسا ده‌ستمان به‌جێبه‌جێ‌ 

كردنی‌ پرۆژه‌كان كردووه‌ته‌وه‌.

ئاوێن���ه‌: تاچه‌ند پارێزگاری‌ پێش���وو 
میزانییه‌ی‌ ئه‌و ساڵیش���ی‌ له‌پرۆژه‌كاندا 

خه‌رج كردووه‌؟
به‌هرۆز: ئێمه‌ كه‌هاتین س���ه‌یرمانكرد 
بودجه‌ی‌ ساڵی‌ 2010 ش خه‌رج كراوه‌، 
به‌هاتن���ی‌ م���ن بودجه‌ك���ه‌ش نه‌مابوو، 
ئێستا هه‌ر ئه‌و پرۆژانه‌یه‌‌و ئێمه‌ش ورده‌ 
ورده‌ ده‌ستمان كردووه‌ به‌ ئیعلانكردنی‌، 
له‌مس���اڵدا. ئێمه‌ ته‌كمیله‌ی‌ پرۆژه‌كانی‌ 
2009 ده‌كه‌ین، كێشه‌یه‌كیتر ئه‌وه‌یه‌ كه‌ 
زۆرب���ه‌ی‌ پرۆژه‌كان رێ���ژه‌ی‌ زیادكردنی‌  
ل���ه‌%30 ب���ه‌ره‌و س���ه‌ره‌ ك���ه‌ ئه‌وه‌ش 
وه‌های‌ كردووه‌ كه‌ س���ه‌رفكردنی‌ پاره‌ی‌ 
زیاتر ب���ۆ ته‌واوكردنی‌ ئ���ه‌و پرۆژه‌یه‌، 
له‌جێبه‌جێكردن���ی‌ پرۆژه‌یه‌كیتر بخوات. 
ئ���ه‌وه‌ش وه‌ه���ای‌ لێهات���ووه‌ له‌پاره‌ی‌ 

میزانییه‌ی‌ 2010 ش بخوات.
ئاوێنه‌: تۆ وه‌ك���و ئه‌ندازیارێك ئه‌وه‌ 
به‌خه‌له‌ل نابینی‌، سه‌ره‌ڕای‌ ئه‌و پاره‌یه‌ی‌ 
ب���ۆ پرۆژه‌ی���ه‌ك بڕاوه‌ت���ه‌وه‌، دواتر بۆ 
ته‌كمیله‌كردنی‌ پاره‌ی‌ زیاتری‌ بۆ خه‌رج 

بكه‌ن، هۆكاری‌ ئه‌وه‌ چی‌ بووه‌؟
ده‌رخستانه‌  پرۆپۆزه‌ل‌و  ئه‌و  به‌هرۆز: 
كه‌ كراون، جێگاكه‌ی���ان نه‌بینراوه‌ یان 
ئه‌ندازیاره‌كان به‌ وردی‌ ئه‌و نه‌خش���ه‌و 
دیزاینانه‌یان نه‌كردووه‌، به‌نموونه‌ ئه‌گه‌ر 
1 ملیاریان بۆ پرۆژه‌یه‌ك دانابێت، به‌ڵام 
له‌ئه‌رزی‌ واقیع زیاتری‌ تێچووه‌، ئه‌وه‌ش 
وه‌های‌ كردووه‌ هه‌ر پرۆژه‌یه‌ك له‌پاره‌ی‌ 
پرۆژه‌یتری‌ خ���واردووه‌‌و هه‌روه‌ها. ئه‌وه‌ 
خه‌له‌ل بووه‌‌و بێپلانی‌ بووه‌، ئێستا ئێمه‌ 
ده‌مان���ه‌وێ‌ ئه‌و كارانه‌ی‌ رابردوو دوباره‌ 

نه‌كه‌ینه‌وه‌. 
ده‌رخس���ته‌كان  ئێم���ه‌  ئێس���تا 
ده‌گه‌ڕێنینه‌وه‌ بۆ فه‌رمانگه‌كان خۆیان، 
واته‌ له‌مه‌ولا هه‌موو پرۆژه‌یه‌ك ده‌درێته‌وه‌ 
به‌ لایه‌نی‌ پسپۆر، هه‌موو كاره‌كانی‌  بۆ 
جێبه‌جێ‌ بكات،  ئه‌وس���ا ئێمه‌ش وه‌ك 
ده‌كه‌ین،  له‌س���ه‌ر  ره‌زامه‌ندی‌  پارێزگار 
ئێم���ه‌ وه‌ك پارێزگار ئه‌گ���ه‌ر بمانه‌وێت 
پرۆژه‌یه‌ك���ی‌ رێگاوبان جێبه‌جێ بكه‌ین، 
ده‌بێت دیزاین‌و ده‌رخسته‌كه‌ی‌ بچێته‌وه‌ 
ب���ۆ ئاوه‌دانكردن���ه‌وه‌، چونك���ه‌ ئه‌وان 
پس���پۆرترن، پاش هاتنه‌وه‌ی‌ ئه‌وس���ا 
ئێمه‌ش  ره‌زامه‌ندی‌ له‌سه‌ر ده‌كه‌ین، به‌م 
هه‌نگاوه‌ ره‌نگه‌ كه‌مترین پاره‌ی‌ زیادتر 
له‌پرۆژه‌كان س���ه‌رف بكه‌ین. له‌وه‌وبه‌ر 

پاره‌ی‌ ئیحتیاتی‌ بۆ پرۆژه‌كانی‌ سلێمانی‌ 
له‌38%  بووه‌، به‌ڵام ئێستا نابێت له‌%6 

زیاتر بێت. 
ئاوێن���ه‌: هه‌ن���دێ‌ به‌ڵێن���ده‌ر گله‌یی‌ 
ئه‌وه‌ ده‌كه‌ن كه‌ پاره‌كانیان پێنادرێت، 
پرۆژه‌كانیان  راده‌یه‌كیش  تا  هه‌رچه‌نده‌ 

ته‌واو كردووه‌؟
به‌ه���رۆز: هه‌ندێ‌ پ���رۆژه‌ی‌ به‌ڵێنده‌ر 
هه‌یه‌ كه‌ له‌ده‌س���ه‌ڵاتی‌ ئێمه‌ش���دا نییه‌ 
كه‌ پاره‌یان بۆ خه‌رج بكه‌ین، چاودێری‌ 
دارایی‌ هاتونه‌ته‌ ئێره‌و به‌ فایلی‌ هه‌ندێ‌ 
له‌و پرۆژانه‌دا چونه‌ته‌وه‌، وتراوه‌ هه‌ندێ‌ 
پرۆژه‌ پێویسته‌ به‌ڵێنده‌ر پاره‌ بگێڕێته‌وه‌ 
بۆ حكومه‌ت، ئێس���تا وه‌زاره‌تی‌ ناوخۆ 
لیژنه‌ی‌ بۆ لێكۆڵینه‌وه‌ ل���ه‌و راپۆرتانه‌ 
پێكهێناوه‌، وات���ه‌ لێكۆڵینه‌وه‌ ده‌كرێت 
ل���ه‌و بڕیاران���ه‌ی‌ چاودێ���ری‌ دارایی‌ كه‌ 
له‌جێگه‌ی‌ خۆیدابووه‌ یاخود نا، ئه‌وانه‌ی‌ 
كه‌  له‌وانه‌ن  وه‌س���تێنراوه‌  پاره‌كانییان 

ناوییان له‌و راپۆرتانه‌ هاتووه‌.
ئاوێن���ه‌: چه‌ند به‌ڵێن���ده‌ر ناوی‌ له‌و 

راپۆرتانه‌دا هاتووه‌؟
به‌ه���رۆز: له‌پیاچوونه‌وه‌ی‌ 100 پرۆژه‌ 
داراییه‌وه‌،   دیوانی‌ چاودێری���ی‌  له‌لایه‌ن 
50 به‌ڵێن���ده‌ر به‌ه���ۆی‌ كه‌موكوڕییه‌وه‌ 
پاره‌كه‌ی‌ وه‌ستێنراوه‌، هه‌ر به‌ڵێنده‌رێك 
لیژنه‌كه‌ له‌سه‌ری‌ بڕیاربدات كه‌ چاودێری‌ 
دارای���ی راس���تی‌ ك���ردووه‌، پاره‌كه‌ی‌ 
لێوه‌رده‌گرین���ه‌وه‌، ئه‌وه‌ی‌ وه‌ها نه‌بێت، 

مامه‌ڵه‌كانیان بۆ ته‌واو ده‌كه‌ین.
ئاوێنه‌: ستافی‌ ئیداری‌ ناو پارێزگای‌ 
س���لێمانی‌ هه‌مووی‌ گ���ۆڕاوه‌، هه‌ندێك 
باس له‌وه‌ ده‌كرێ���ت كه‌ په‌یوه‌ندی‌ به‌و 
گه‌نده‌ڵییان���ه‌وه‌ هه‌یه‌ ك���ه‌ له‌پارێزگای‌ 
سلێمانی‌ رویدا، هه‌ندێكیتر ده‌یگه‌ڕێننه‌وه‌ 
بۆ مه‌سه‌له‌ی‌ حیزبایه‌تی‌، له‌و باره‌یه‌وه‌ 

چیمان پێده‌ڵێیت؟
به‌ه���رۆز: م���ن  به‌خ���ۆم یه‌كێتیم‌و 
شانازیش���ی‌ پێوه‌ ده‌كه‌م، به‌ڵام هه‌رگیز 
لێره‌ وه‌ك سیستمی‌ حیزبایه‌تی‌ كارناكه‌م، 
ئێ���ره‌ پارێزگایه‌ك���ه‌، من پارێ���زگاری‌ 
هه‌موو ش���اری‌ س���لێمانیم، هه‌رگیز من 
لێره‌ حیزبایه‌تی‌ ناك���ه‌م. هه‌قی‌ خۆمه‌ 
كه‌ سیس���تمی‌ ئیدارییه‌كه‌ی‌ خۆم چاك 
بكه‌م‌و گۆڕانكاری‌ تیابكه‌م، پێویستمان 
ب���ه‌ به‌خۆداچونه‌وه‌ی‌ ب���ه‌رده‌وام هه‌یه‌، 
كه‌موكوڕییه‌كان.  چاره‌س���ه‌ركردنی‌  بۆ 
ئه‌وانه‌ی‌ دادگایان له‌سه‌ره‌ دادگا بانگی‌ 
كردوون‌و لێ���ره‌ نه‌م���اون، له‌پارێزگای‌ 
سلێمانی‌ كه‌س���ێك له‌كاره‌كه‌یدا نه‌ماوه‌ 
كه‌ له‌لایه‌ن دادگاوه‌ داواكراو بێت.  ئێمه‌ 
حساباتمان بۆ كه‌یسه‌كانی‌ دادگا كردووه‌ 
كه‌ فه‌رمانبه‌رێكی‌ پێوه‌ گلابێت، هه‌روه‌ها 
لیژنه‌ی‌ تریش له‌ئه‌نجومه‌نی‌ وه‌زیرانه‌وه‌ 
هه‌بووه‌ له‌سه‌ر كاروباره‌كانی‌ پارێزگاكه‌، 
ئه‌وانه‌ش به‌ نه‌زه‌ری‌ ئیعتیبار وه‌رگیراوه‌ 

بۆ ته‌قیمكردنی‌ ئه‌و فه‌رمانبه‌رانه‌. 
ئاوێنه‌: له‌پێش���وو پرۆژه‌كانی‌ هه‌موو 
س���لێمانییه‌وه‌  له‌پارێزگاری‌  پارێزگاكه‌ 
ته‌نده‌ری���ن‌و ده‌رخس���ته‌‌و ئیجرائاته‌كان 
ده‌ك���راو جێبه‌جێده‌كرا، تاچه‌ند تۆ ئه‌و 
مه‌ركه‌زییه‌ت���ه‌ ناهێڵی‌، تاچه‌ند پارێزگا 
وه‌ك دابینك���ه‌ری‌ بودج���ه‌ی‌ لێده‌كه‌ی‌‌و 

چاودێر؟
به‌ه���رۆز: له‌وه‌وبه‌ر به‌هۆی‌ بارودۆخی‌ 
ئیش���وكاری‌  له‌پارێ���زگار،  تایبه‌ت���ی‌ 
فه‌رمانگه‌كانی‌ تری���ش لێره‌ كراوه‌، ئه‌و 
قه‌ره‌باڵغی‌  جه‌نجاڵی‌‌و  ش���ێوه‌كاركردنه‌ 
دروس���ت كردووه‌،  له‌رابردوو پارێزگای‌ 
س���لێمانی‌ ل���ه‌زۆر پ���رۆژه‌دا به‌دیلل���ی‌ 
فه‌رمانگه‌كانی‌ تریش بووه‌، سیاس���ه‌تی‌ 
ت���ازه‌ی‌ ئێم���ه‌ ئه‌وه‌یه‌ ك���ه‌ پرۆژه‌یه‌ك 

هه‌موو شته‌كانی‌ ته‌واو بوو فه‌رمانگه‌كه‌ 
خۆی‌ سه‌رپه‌رشتی‌ پرۆژه‌كه‌ بكات، ئێمه‌ 

ته‌نها چاودێری‌ ده‌كه‌ین. 
ئاوێن���ه‌: پاركی‌ مه‌ولانا كه‌ پاره‌ی‌ بۆ 
ته‌رخانكراوه‌ بكرێ به‌ پارك‌و سه‌وزایی‌، 
ئێس���تا به‌ش���ێكی‌ دراوه‌ ب���ه‌ كه‌رت���ی‌ 
تایبه‌ت، له‌كاتێكدا س���لێمانی‌ پێویستی‌ 
به‌ سه‌وزاییه‌ وه‌ك له‌پرۆژه‌كانی‌ كه‌رتی‌ 

تایبه‌ت؟
به‌هرۆز: نوس���راوێك هه‌ی���ه‌ بۆ ئه‌و 
پرۆژه‌یه‌، به‌ڵام له‌بودجه‌ هیچ پاره‌یه‌كی‌ 
بۆ ته‌رخان نه‌كراوه‌، شتێك نییه‌ وه‌كو 
پارك���ی‌ مه‌ولانا پ���اره‌ی‌ ب���ۆ ته‌رخان 
كرابێ���ت، ره‌نگ���ه‌ 2009 پ���اره‌ی‌ ب���ۆ 
دانرابێت، به‌ڵام له‌2010 دا ئه‌و بودجه‌یه‌ 
نه‌ماوه‌. ئیحتمال���ه‌ له‌پرۆژه‌یتردا خه‌رج 
كرابێت. له‌به‌ر ئه‌وه‌ بیركرایه‌وه‌ له‌ڕێگه‌ی‌ 
به‌ڵێنده‌ری‌ ناوخۆییه‌وه‌ جێبه‌جێبكرێت، 
به‌ش���ێكی‌ زۆری‌ پاركه‌كه‌ بێت، رێژه‌ی‌ 
30% ب���ۆ  40% ی‌ بكات���ه‌ پرۆژه‌یه‌كی‌ 
وه‌به‌رهێ���ن ب���ه‌و دیزاین‌و نه‌خش���انه‌ی‌ 

له‌سه‌ری‌ رێكده‌كه‌وین. 

ئاوێن���ه‌: به‌ش���ێك له‌داهات���ی‌ نه‌وت 
ته‌رخانكراوه‌ بۆ په‌ره‌پێدانی‌ پرۆژه‌كانی‌ 
پارێزگاكانی‌ هه‌رێم، ئه‌وه‌ تاچه‌ند راسته‌، 

سلێمانی‌ چه‌ندی‌ به‌رده‌كه‌وێت؟
به‌ه���رۆز:  ئ���ه‌و پاره‌ی���ه‌ی‌ له‌نه‌وت 
ملی���اره‌  نزیك���ه‌ی‌ 200  ته‌رخانك���راوه‌ 
پارێزگای‌ سلێمانی‌‌و گه‌رمیانیش له‌%43 
ئ���ه‌و بڕه‌ پاره‌یه‌ی‌ ب���ۆ دابین ده‌كرێت، 
له‌گه‌ڵ‌ زۆربه‌ی‌ شوێنه‌كان ئه‌وله‌وییاتمان 
داوه‌ به‌ خزمه‌تگوزاری‌، ده‌رخسته‌كانمان 
ناردووه‌ بۆ وه‌زاره‌تی‌ پلان دانان، كه‌ی‌ 
موس���اده‌قه‌ ك���را ده‌س���ت ده‌كه‌ین به‌ 
جێبه‌جێكردنییان. ده‌بێت ئه‌مساڵ‌ وه‌ها 
بكه‌ی���ن كه‌مترین گه‌ڕه‌ك له‌س���لێمانی‌ 
تۆڕی‌ ئاوی‌ نه‌بێت، بۆ ئێمه‌ جوان نییه‌ 
له‌س���اڵی‌ 2010دا به‌ ته‌نكه‌ر ئاو ببه‌ین 

بۆ ماڵان.  
ل���ه‌م  پۆلی���س  كه‌رت���ی‌  ئاوێن���ه‌: 
ش���اره‌ به‌ته‌واوه‌ت���ی‌ په‌راوێ���ز خراوه‌، 
له‌كاتێكدا كه‌رتێك���ی‌ گرنگه‌‌و رۆژانه‌ش 
قه‌ره‌باڵغییه‌كی‌ یه‌جگار زۆری‌ له‌سه‌ره‌، 
به‌ڵام بنكه‌كانی‌ پۆلیس له‌پۆلیس���خانه‌ 
ناچێت‌و زۆر په‌ڕپووته‌، پێداویستییه‌كانی‌ 
بیناكانیشییان هی‌ ساڵی‌ شه‌سته‌كانه‌، 

تاكه‌ی‌ وه‌ها ده‌مێنێته‌وه‌؟
له‌پۆلیس  ئ���اوڕ  پێویس���ته‌  به‌هرۆز: 
بدرێته‌وه‌، 19 س���اڵه‌ حكومه‌تین تاكو 
مه‌خفه‌رێكم���ان  له‌س���لێمانی‌  ئێس���تا 
بنكه‌یه‌ك���ی‌  نه‌ك���ردووه‌،  دروس���ت 
پۆلیس، له‌كاتێك���دا هه‌موو هاوڵاتییه‌ك 
رێیده‌كه‌وێت���ه‌ بنكه‌یه‌كی‌ پۆلیس،  هیچ 
مواسه‌فاتێكی‌ تیا نییه‌، تاكو ئێستا ئه‌و 

به‌شه‌ گرنگه‌ په‌راوێزخراوه‌، ئێستا ئێمه‌ 
له‌به‌رنامه‌ماندای���ه‌، به‌ڵام نابێت ئه‌وه‌ش 
له‌بیر بكه‌ی���ن ئاو گرنگت���ره‌ له‌بنكه‌ی‌ 
پۆلیس، به‌ڵام نابێت ئه‌و لایه‌نه‌ گرنگه‌ش 

له‌وه‌ زیاتر په‌راوێز بخرێت.
ئاوێن���ه‌: ل���ه‌دوای‌ روداوه‌كه‌ی‌ ئوتێل 
س���ۆما بڕی���اردرا  له‌لایه‌ن س���ه‌رۆكی‌ 
وه‌زیرانه‌وه‌ كۆمه‌ڵێك به‌ڕێوبه‌ر لابدرێت، 
راس���ته‌ جێبه‌جێنه‌كردنی‌ ئ���ه‌و بڕیاره‌، 

به‌هۆكاری‌ ته‌ده‌خولاتی‌ تره‌وه‌یه‌؟
به‌هرۆز: له‌دوای‌ سۆما لیژنه‌كه‌ هه‌موو 
خه‌له‌له‌كانی‌ باس كردووه‌، یه‌كه‌مجاریشه‌ 
خۆم���ان كه‌موكورتییه‌كانمان ئاش���كرا 
بكه‌ین، هێش���تا لێكۆڵین���ه‌وه‌ی‌ تریش 
ماوه‌، له‌گه‌ڵ‌ ش���اره‌وانییه‌كان له‌س���ه‌ر 
لێكۆڵینه‌وه‌مان  بیناكه‌،  دروس���تكردنی‌ 
فه‌رمانگه‌كانم���ان  ئه‌دائ���ی‌  له‌س���ه‌ر 
ب���ووه‌ له‌كاتی‌ كاره‌س���اته‌كه‌دا، هه‌ندێ‌ 

كه‌موكوڕی‌ هه‌یه‌‌و ئیجرائات ده‌كه‌ین.
ئاوێنه‌: هه‌س���ت ناكه‌یت تا راده‌یه‌ك 
ئه‌و بڕیاره‌ ناعه‌داله‌تی‌ تیایه‌، كه‌ هه‌ندێ‌ 
به‌ڕێوب���ه‌ر ده‌گۆڕی���ت له‌س���ه‌ر هه‌ندێ‌ 
كه‌موك���وڕی‌ كه‌ كه‌موك���وڕی‌ حكومه‌ته‌ 

نه‌وه‌كو ئه‌وان؟
به‌هرۆز: ئه‌دائ���ی‌ فه‌رمانگه‌كان باش 
بووه‌، به‌ڵام فه‌رمانگه‌یه‌كی‌ وه‌كو به‌رگری‌ 
شارس���تانی‌ كه‌ پێداویس���تی‌ پێویستی‌ 
له‌به‌رده‌س���تدا نه‌بێت به‌چی‌ كۆنترۆڵی‌ 
ئاگره‌ك���ه‌ بكات، بڕیاری‌ له‌و ش���ێوه‌یه‌ 
نییه‌، ب���ه‌ڵام به‌گش���تی‌ گۆڕانكارییمان 
كردووه‌، تا ئێستا له‌س���ه‌ر ئه‌و بابه‌ته‌ 
بڕی���اری‌ ئه‌وه‌ نه‌هات���ووه‌ كه‌ خه‌ڵكێك 
لابه‌رین، له‌و روداوه‌ پلانی‌ پێشوه‌ختی‌ 
له‌دابینكردنی‌  نه‌ب���ووه‌  حكومه‌ت چاك 
فه‌رمانگانه‌،  ئ���ه‌و  پێداویس���تییه‌كانی‌ 
ئاپارتمانه‌كان  بین���او  هه‌روه‌هاخه‌له‌لی‌ 

له‌م شاره‌دا.
ئاوێن���ه‌: ئ���ه‌و س���اردییه‌ی‌ له‌نێوان 
ئه‌نجومه‌نه‌كه‌‌و تۆدا هه‌یه‌، تاچه‌ند كاری‌ 
كردووه‌ته‌ سه‌ر ئیفلیجی‌ ئیشوكاره‌كان؟

به‌ه���رۆز: س���ه‌ره‌تا من ب���ه‌ بڕیاری‌ 
ئه‌نجومه‌ن���ی‌ پارێ���زگا نه‌هات���ووم، من 
س���ه‌رۆكایه‌تی‌  وه‌زیران‌و  له‌ئه‌نجومه‌نی‌ 
هه‌رێمه‌وه‌ دام���ه‌زراوم، ئه‌وانه‌ تازه‌ترین 
دوو ده‌زگای‌ هه‌ڵبژێردراون، ئه‌وان كاتی‌ 
به‌سیستمێ‌  ئه‌نجومه‌ن  براده‌رانی‌  خۆی‌ 
كارییان كردووه‌، له‌گ���ه‌ڵ‌ كاك دانادا، 
ئاكام���ی‌  رۆیش���تووه‌،  ئیش���ه‌كانیان 
خه‌ڵك  كه‌  ئه‌وه‌ی���ه‌  ئیشه‌كانیش���ییان 
ده‌یبینێت، من حه‌زم له‌كاری‌ یاساییه‌، 
په‌یوه‌ندییه‌كانمان  یاس���ا،  ده‌مه‌وێ���ت 
دیاری‌ ب���كات كه‌ ئه‌وان كارییان چییه‌‌و 
پارێزگاش كاری‌ چییه‌، ئه‌م یاس���ایه‌ی‌ 
ئێمه‌ له‌سه‌ری‌ ده‌ڕۆین هی‌ ساڵی‌ 1969، 
له‌یاس���ا تازه‌كه‌ی‌ په‌رله‌مان���دا هاتووه‌ 
كه‌ پارێزگاكان چ���ۆن كار ده‌كه‌ن، له‌و 
نێوه‌نده‌ ته‌زاروب هه‌یه‌، ئێس���ته‌ ئێمه‌و 
ئه‌وانی���ش داوامان ك���ردووه‌ كه‌ ده‌بێت 
یاس���ایه‌ك هه‌بێ���ت كاره‌كانم���ان ب���ۆ 
رێكبخات‌و چاوه‌ڕوانی‌ ئه‌وانین، ئه‌نجومه‌ن 
چاودێره‌  ته‌ش���ریعییه‌‌و  ده‌س���ه‌ڵاتێكی‌ 
ئێمه‌ش  پارێزگاوه‌،  كاره‌كانی‌  به‌س���ه‌ر 
ده‌س���ه‌ڵاتێكی‌ جێبه‌جێكه‌رین، پێویست 
ناكات ئه‌و دوو ده‌سه‌ڵاته‌ تێكه‌ڵ‌ به‌ یه‌كتر 
بكرێن. ئه‌بێت په‌رله‌مان‌و حكومه‌ت ئه‌و 
كێش���ه‌یه‌ یه‌كلابكه‌نه‌وه‌، به‌ چ یاسایه‌ك 
كار ده‌كه‌ین، ئه‌و یاسایه‌ی‌ منی‌ هێناوه‌ 
ده‌ڵێت ئه‌نجومه‌ن ده‌سه‌ڵاتێكه‌ چاودێر‌و 
پ�ل�ان دانه‌ره‌، به‌ڵام ئه‌گ���ه‌ر بڵێن  به‌و 
یاسایه‌ی‌ ئه‌وان كار ده‌كه‌ین،  ره‌نگه‌ من 
موخالیف بم، له‌به‌ر ئه‌وه‌ من له‌شوێنێك 

نابم كه‌ به‌نایاسایی‌ بێت.

پارێزگاری سلێمانی به‌هرۆز محه‌مه‌د، بۆ ئاوێنه‌: 
له‌ 100 پڕۆژه‌ پاره‌ی 50 پڕۆژه‌ به‌هۆی که‌موکوڕییه‌وه‌ راگیراوه‌

ئاوێنه‌: مه‌به‌ستت ئه‌وه‌یه‌ 18 پارێزگار 
به‌ هه‌ڵبژاردن، پارێزگار دانراوه‌، تۆ به‌ 

ته‌عین هاتووی‌؟
به‌ه���رۆز: ئ���ه‌و بڕیاران���ه‌ی‌ ك���ه‌ بۆ 
پارێزگاكان ده‌رچووه‌ شمولی‌ كوردستان 
له‌بڕیاره‌ك���ه‌ی‌  ته‌نان���ه‌ت  ن���اكات، 
په‌رله‌مان���ی‌  له‌بڕی���اری‌  برێمه‌ری���ش، 
ده‌ڵێ���ت ئه‌و بڕیارانه‌ی‌ م���ن له‌ده‌وره‌ی‌ 
داهات���وو كاری‌ پێده‌كرێت، ئیتر كار به‌ 
یاس���ای‌ 59 ناكرێت. ئێستا به‌چی‌ كار 
ده‌كرێت،  ئێمه‌ گۆشه‌نیگایه‌كمان هه‌یه‌، 
هه‌ندێك له‌وانیش گۆشه‌نیگایه‌كی‌ تریان 
هه‌ی���ه‌. هه‌ردولامان خزمه‌تی‌ ش���اره‌كه‌ 
ده‌كه‌ین، به‌ڵام پێویستمان به‌ یاسایه‌كه‌ 

كاره‌كانمان رێك بخات. 
ئاوێن���ه‌: له‌س���ه‌رده‌می‌ پارێ���زگاری‌ 
پێشوو زۆربه‌ی‌ پرۆژه‌كان ده‌درایه‌ چه‌ند 
كۆمپانیایه‌ك���ی‌ دیاریك���راو، ده‌وترا كه‌ 
نزیكن له‌گۆڕانه‌وه‌، ئێس���تا له‌سه‌رده‌می‌ 
تۆدا كه‌ خۆش���ت پێش���تر له‌كۆمپانیای‌ 
نۆكان بوی���ت، ره‌نگه‌ له‌م���ه‌ولا نۆكان 
له‌پرۆژه‌كانی‌ پارێزگار پش���كی‌ شێریان 

به‌ربكه‌وێت؟
به‌ه���رۆز: له‌به‌رنامه‌ماندای���ه‌ زۆربه‌ی‌ 
پرۆژه‌كان به‌ ده‌عوه‌ موباش���یر بده‌ین، 
هه‌ن���دێ‌ پ���رۆژه‌ نه‌بێت كه‌ ب���ه‌ ده‌عوه‌ 
خاس���ه‌ بدرێت، ئ���ه‌وه‌ش ل���ه‌و كاته‌ی‌ 
پرۆژه‌ی���ه‌ك ب���ه‌ چه‌ن���د كۆمپانیایه‌كی‌ 
دیاریكراو ده‌كرێت، له‌و كاتانه‌ش ده‌عوه‌ 
تایبه‌ته‌كانی���ش ده‌بێت ل���ه‌10 كۆمپانیا 
كه‌مت���ر نه‌بن. ئه‌بێت ئام���ار بكه‌یت كه‌ 
له‌پرۆژه‌كانی‌ پارێ���زگار، نۆكان چه‌ندی‌ 
وه‌رگرتووه‌‌و به‌ڵێن���ده‌ری‌ تریش چه‌ند،  
هه‌ن���دێ‌ پ���رۆژه‌ ئه‌گ���ه‌ر ب���ه‌ ته‌كلیف 
كردبێتی‌ له‌به‌ر ئه‌وه‌ بووه‌ كه‌ كۆمپانیای‌ 
تر توانای‌ ئ���ه‌و كاره‌یان نه‌بووه‌ بیكه‌ن 
بۆیه‌ به‌ ده‌عوه‌ خاس���ه‌ دراوه‌ته‌ نۆكان 

یان هه‌ر كۆمپانیایه‌كیتر.
ل���ه‌و رۆژه‌وه‌ی‌ من هاتومه‌ت���ه‌ ئێره‌ 
نۆكان خۆی‌ بڕی���اری‌ داوه‌ هیچ نه‌یه‌ته‌ 
ئ���ه‌و مونافه‌س���انه‌وه‌، ته‌نان���ه‌ت یه‌ك 
ئه‌گه‌ر كڕیشییان  نه‌كڕیوه‌.  ته‌نده‌ریشی‌ 

ئێمه‌ یه‌ك ئیشییان ناده‌ینێ‌.
ئاوێن���ه‌: ئ���ه‌و مه‌له‌وانگان���ه‌ی‌ ب���ۆ 
گه‌ڕه‌كه‌كان دروست كران چییان به‌سه‌ر 
یاریگا وه‌رزش���ییه‌كان،  هات، هه‌روه‌ها 

هه‌ست ناكه‌ی‌ نرخه‌كانیان زۆر گرانه‌؟
به‌ه���رۆز: مه‌له‌وانگه‌كان ئه‌وه‌ی‌ ته‌واو 
ب���ووه‌ داومانه‌ت���ه‌ نادیی���ه‌كان، ئه‌وه‌ی‌ 
مابێ���ت كه‌ ته‌واو نه‌كرابێت هه‌وڵئه‌ده‌ین 
ته‌واوی‌ بكه‌ین، ئێمه‌ سیستمێكی ترمان 
داناوه‌ بۆ یاریگاكان‌و مه‌له‌وانگه‌كانیش، 
ئه‌وه‌ی‌ حكومه‌ت دروستی كردووه‌، رێگه‌ 
ناده‌ی���ن ئه‌وانه‌ی‌ به‌ڕێ���وه‌ی‌ ده‌به‌ن به‌ 
پاره‌یه‌كی‌ زۆر بیده‌نه‌ كرێ‌، پاره‌كه‌مان 
كه‌م كردووه‌ته‌وه‌، ئێمه‌ وه‌كو حكومه‌ت 
ئه‌و شتانه‌ی‌  پاسه‌وان‌و  خزمه‌تگوزاری‌‌و 
ده‌خه‌ینه‌وه‌ س���ه‌ر خۆم���ان، تاوه‌كو به‌ 
پاره‌یه‌كی‌ ره‌م���زی‌ بدرێته‌ كرێ‌. به‌ڵام 
ناتوانین  تایب���ه‌ت  كه‌رت���ی‌  ئه‌وان���ه‌ی‌ 
ده‌خاله‌تیی���ان بكه‌ی���ن. ئه‌وان���ه‌ی‌ لای‌ 
ئه‌نجومه‌ن���ی‌ وه‌زیرانی‌ ك���ۆن هه‌مووی‌ 
كراوه‌ به‌ ب���ه‌لاش. له‌گ���ه‌ڵ‌ نادییه‌كان 
له‌مفاوه‌زاتداین كه‌ ئه‌و خزمه‌تگوزارییانه‌ 
دابین بكه‌ی���ن، ئه‌وانیش نرخه‌كه‌ی‌ زۆر 

كه‌متر بكه‌نه‌وه‌.

له‌میدیاكان���ه‌وه‌  بۆچ���ی‌  ئاوێن���ه‌: 
ده‌رناكه‌ویت؟

به‌هرۆز: من حه‌ز ناكه‌م باس���ی‌ شتێ‌ 
بكه‌م كه‌ نه‌كرابێت، حه‌ز ئه‌كه‌م پرۆژه‌ی‌ 
باش جێبه‌جێ‌ بكه‌ین ئه‌وسا میدیا بڵێ‌ 
چیتان كردووه‌، با ش���ته‌كانمان ببینرێ‌ 
ئه‌وسا بڕیاری‌ له‌سه‌ر بدرێت، حه‌ز ناكه‌م 
به‌ میدی���اكان بڵێم ئه‌وه‌ ده‌كه‌ین‌و وه‌ها 

ده‌كه‌ین كه‌ هێشتا هیچمان نه‌كردووه‌.

						   فۆتۆ: یه‌حیا      به‌هرۆز محه‌مه‌د ساڵح قه‌شانی پارێزگاری سلێمانی

ئه‌گه‌ر نۆكان 
ته‌نده‌ریش 

بکڕێت ئێمه‌ یه‌ک 
پڕۆژه‌یان ناده‌ینێ

ئه‌مساڵ‌ ده‌بێت 
كه‌مترین گه‌ڕه‌ك 
له‌سلێمانی‌ تۆڕی‌ 

ئاوی‌ نه‌بێت، 
جوان نییه‌ له‌ساڵی‌ 

2010دا به‌ته‌نكه‌ر 
ئاو ببه‌ین بۆ ماڵان

داوای‌ مه‌جلیسی‌ 
لێكۆڵینه‌وه‌م 

كردووه‌ له‌سه‌ر 
ئاگر کوژێنه‌وه‌ی 

به‌کره‌جۆ، 
چونكه‌ له‌کاتی 

سه‌ردانه‌که‌مدا  دوو 
حه‌ریقییان هه‌بوو‌، 

هیچیان کاری 
نه‌ئه‌کرد‌


